
А Ж Р И М

(ярашганлик муносабати билан жиноят ишини тугатиш тўғрисида)

2019 йил декабрь ойининг «13» куни, жиноят ишлари бўйича Бухоро шаҳар суди, Бухоро шаҳар ИИО 3-сон ИИБ биносида, сайёр суд мажлисида, судья А.Жабборовнинг раислигида, судья ёрдамчиси Х.Хасанова котибалигида, томонлардан давлат айбловчиси - Бухоро шаҳар прокурорининг ёрдамчиси лавозимида иш ўрганувчиси К.Абдуллаев, гумон қилинувчи Б.Юсупов, жабрланувчи Ж.Шариповнинг иштирокида,
Юсупов Бобур Юнусжонович /Yusupov Bobur Yunusjonovich/; 1998 йил 09 апрель куни Бухоро шаҳрида туғилган, миллати ўзбек, Ўзбекистон фуқароси, бўйдоқ, маълумоти тугалланмаган олий, Бухоро технология ва муҳандислик институти 
3-босқич талабаси, муқаддам судланмаган, Бухоро шаҳар, “Лоша” маҳалла фуқаролар йиғини, Фошун  кўчаси, 61-уйда яшайди,

Ўзбекистон Республикаси Жиноят кодекси 109-моддасининг 2-қисми билан гумон қилинувчига оид 1-2001-1903/304-сонли жиноят ишини кўриб чиқиб, қуйидагиларни

А Н И Қ Л А Д И:

Жиноят иши ҳужжатларига кўра, Б.Юсупов 2019 йил 06 август куни тахминан соат 22-30 ларда Бухоро шаҳар Фошун кўчаси 16-уй олдида фуқаро Шарипов Жўрабек Жумаевич билан ўзаро келишмовчилик сабабли жанжаллашиб қолиб, жанжал вақтида Ж.Шариповни бош, юз, бурун бўйин кўкрак ва бошқа соҳаларига қўл мушти билан уриб, судга оид тиббий экспертизанинг 2019 йил 26 август кунидаги 298-сонли хулосасига кўра Ж.Шариповга соғлиқнинг бузилишига сабабчи бўлган қасддан баданга енгил шикаст етказган. 
Мазкур ҳолат юзасидан жиноят иши қўзғатилиб, Бухоро шаҳар ИИО ФМБ 3-сон ИИБ ҳузуридаги тергов бўлими суриштирувчиси томонидан суриштирув ҳаракатлари олиб борилиб, Б.Юсупов Ўзбекистон Республикаси Жиноят кодекси 109-моддасининг 2-қисми билан гумон қилинувчи тариқасида ишга жалб қилинган.

Гумон қилинувчи Б.Юсупов суд мажлисида ўзи содир этган жиноий ҳаракатига тўлиқ иқрор бўлиб, қилмишига чин кўнгилдан пушаймонлигини, содир этган қилмишини оқибатларини англаганлигини, жабрланувчи Ж.Шарипов билан ўзаро ярашганлигини ва етказилган моддий зарарни тўлиқ қоплаб берганлигини, ҳозирда жабрланувчи билан бирон-бир тазйиқсиз ярашиб олганлигини билдириб, улар ўрталарида тузилган ярашув суд томонидан тасдиқлангандан кейин келиб чиқадиган ҳуқуқий оқибатларни тушунганлиги ҳақида кўрсатув бериб, унга нисбатан бўлган жиноят ишини тугатишни сўради.

Жабрланувчи Ж.Шарипов суд мажлисида гумон қилинувчи Б.Юсуповга нисбатан ҳеч қандай даъвоси йўқлигини, унга етказилган моддий зарар судланувчи томонидан тўлиқ қопланганлигини, аризани ўз хоҳиши билан ёзганлиги, унга бирон-бир тазйиқ ўтказилмаганлиги, гумон қилинувчи Б.Юсупов билан ўзаро ярашганликларини, ярашув суд томонидан тасдиқлангандан кейин келиб чиқадиган ҳуқуқий оқибатларни тушунганлигини билдириб, жиноят ишини тугатишни сўради.

Ўзбекистон Республикаси ЖКнинг 661-моддасига мувофиқ, Ўзбекистон Республикаси ЖК 109-моддасининг 2-қисмида назарда тутилган жиноятни содир этган шахс, агар у ўз айбига иқрор бўлса, жабрланувчи билан ярашса ва етказилган зарарни ўрнини қопласа, ярашилганлиги муносабати билан жиноий жавобгарликдан озод этилиши мумкин.

Суд, жиноят иши ҳужжатлари, жабрланувчи Ж.Шарипов ва гумон қилинувчи Б.Юсуповнинг судга тақдим этган ярашув тўғрисидаги аризалари билан танишиб, ишда қатнашаётган прокурорнинг, гумон қилинувчи Б.Юсуповга нисбатан жиноят ишини томонлар ярашуви муносабати билан ҳаракатдан тугатиш ҳақидаги фикрини эшитиб, судланувчи ўз айбига тўлиқ иқрорлиги, етказилган моддий зарар суд жараёнида тўлиқ қопланганлиги, жабрланувчи ва гумон қилинувчига бирон-бир тазйиқ ўтказилмаганлиги, ярашув ихтиёрийлигини ҳамда Ўзбекистон Республикаси ЖК 109-моддаси 2-қисмида назарда тутилган жиноят ЖК 661-моддасига мувофиқ, ярашувга тушишини инобатга олиб, Ўзбекистон Республикаси Олий суди Пленумининг 2002 йил 25 октябрдаги «Ярашув тўғрисида ишлар бўйича суд амалиёти тўғрисида»ги 27-сонли қарорининг раҳбарий кўрсатмаларига амал қилиб, Б.Юсуповга нисбатан юритилган жиноят ишини тарафлар ўзаро ярашганликлари муносабати билан тугатишни лозим топди.
Ўзбекистон Республикаси ЖПК 84-моддасининг 4-қисми, 423, 582-586-моддаларига асосан, суд

А Ж Р И М    Қ И Л Д И :
Ўзбекистон Республикаси ЖК 109-моддаси 2-қисми билан гумон қилинувчи Юсупов Бобур Юнусжонович /Yusupov Bobur Yunusjonovich/га нисбатан жиноят иши томонлар ўзаро ярашганликлари муносабати билан ҳаракатдан тугатилсин ва у жиноий жавобгарликдан озод қилинсин.

Ажримдан норози томон 10 кун ичида шу суд орқали жиноят ишлари бўйича Бухоро вилоят судига хусусий тартибда шикоят ёки протест келтириши мумкин.

Раислик қилувчи

          
                                  А.Жабборов

